1. IRABAZITAKO ONDASUNEN SOZIETATEA KUDEATZEA

1.1. Arauen bilakaera
Espainiar Zuzenbidearen Historian, eta 1889ko Kode Zibilaren esparruan, ezkontzaren barruan senarrak botere handia izan du, aldebakarki eta esklusiboki ondasun komunak administratu, xedatu eta obligatzeko. 1958an senarraren ahalmen horri nolabaiteko muga arin bat ezarri zitzaion, sozietatearen higiezinak besterentzeko emaztearen onespena eskatuz.

1975 ean, senarrarenganako obedientzia zein senar-baimena ezabatuz, egoera aldatzen hasten da, baina erkidegoarekiko gainontzeko ahalmenak berdin mantentzen dira.

1981ean, ezkontideen berdintasunean oinarrituz, sistema errotik aldatzen da. Oraingoan, familiaren zuzendaritza bi ezkontideei esleitzen zaie, batak zein besteak obligazio eta ahalmen berdinak izanik.

1.1. Gestio bateratua eta xedapenkidetza-boterea
Konstituzioko 32, artikuluak ezartzen duen ezkontideen arteko berdintasun juridikoan oinarrituz, KZ 1375 artikuluak ezartzen du bi ezkontideei dagokiela, bateratuki, sozietatearen kudeaketa zein ganantzialetako ondasunen gaineko xedapena. Nola? Biek aldi berean, edo batak bestearen adostasunarekin (aldi bereko adostasuna, aurretikoa, edo ondorengoa).

Printzipio honen salbuespenek bi jatorri izan ditzakete: kapitulazioetako hitzarmena, eta legezko salbuespena.

Kapitulazioetako paktuan kudeaketa bateratuari hainbat salbuespen ezarri ahal zaizkio, beti ere ezkontideen arteko berdintasuna urratu gabe. Paktu batek printzipio hau urratzen duen edo ez jakiteko, banaka aztertu beharko litzateke hura, ezin da arau orokorrik eman honen inguruan. Edozein kasutan, deusezak izango dira, adibidez, ezkontide bakar bati ondasun ganantzialen gaineko kudeaketa zein xedatzeko ahalmena modu iraunkorrean ematen diotenak; eta baliozkoak izango dira bien kudeaketa solidarioa ezartzen dutenak, edota ondare amankomuna multzotan banatzea, multzo bakoitza ezkontidetako baten boterepean utziaz.

Legezko salbuespenak honakoak dira:

* Diruzko aurrerapena, lanbidea burutzeko zein ondasun propioen administraziorako (KZ 1382). Ezkontidetako batek bere ondare pribatiboaren barruan duen negozio zein ondarea kudeatzeko behar duen dirua ondare amankomunetik har dezake, bestearen baimenik gabe, kontutan hartuta horietatik lor dezakeen onura ganantzialetako sozietatearentzako izango dela. Edozein kasutan, ezin izango du nahi duen guztia hartu, ohitura zein familiaren beharraren arabera egokia dena baizik.

* Ondasun pribatuen fruitu eta produktuen xedapena (KZ 1381).  Ezkontide bakoitzak askatasuna du bere ondasun pribatiboak kudeatzeko eta xedatzeko. Hala ere, hauetatik eratortzen diren fruitu eta irabaziak (bestelako edozein irabazi bezala) ondasun ganantzialak dira. Baina horiek sortu dituen ondasun pribatiboaren kudeaketazko beharrak estaltzeko erabili ahal izango dira.

* Erabilpenezko liberalidadeak (KZ 1378). Printzipioz, dohainezko kontratuetan bi ezkontideen adostasuna behar da, ondasun ganantzialen gainekoak direnean. Aldiz, erabilpenezko dohainezko kontratuak direnean, nahikoa da ezkontideetako baten adostasuna.

2. BIEN ADOSTASUNA. BAIMEN JUDIZIALA
Esan bezala, senar-emazteek, printzipioz, elkarrekin administratu, euren buruak obligatu, eta gauzak besterentzen dituzte. Ondasun komun baten gaineko erabaki bat hartzean edo negozio bat burutzean, biek elkarrekin egin dezakete, edo batak bestearen adostasunaz.

Adostasuna izan daiteke negozio juridikoaren aurretikoa, adibidez, ezkontitzarmenetan jasotakoa, edo ondorengoa, egintza deuseztagarria berretsiz.

Ordezko baimen judiziala bi supostuetan eman daiteke: ezkontide baten gaitasun faltaren kasuan, eta justifikatu gabeko adostasun-ukatzearen kasuan. Epailearen baimen hau arautua dago KZ 1376.2 artikuluan, administrazio-egintzen kasuan, eta 1377.ean xedapen-egintzen kasuan.

Edozein kasutan, lehenik, ezkontideari adostasuna eskatu beharko zaio, ezin da zuzenean epaitegitara jo honek ezkontidearen borondatea ordezkatzeko. Horretarako, ezkontidearen ezetza frogatu behar da, edo kolaborazioa lortzeko ezintasun edo zailtasun handia.

Prozedura sumario baten bitartez erabakiko da, borondatezko jurisdikzioaren figurapean. Epaileak erabakitzeko, honako irizpideak erabili beharko ditu:

* Ezintasunaren kasuan, kontsortzioarentzat nabariki probetxugarria izatea

* Ezetzaren kasuan, ezetza ematen duenaren eta bestearen proposamenen artean familiarentzat egokiena aukeratzea; edo proposamen alternatibo bat ez dagoenean, onartu nahi ez den hori nabarmenki komenigarria izatea

Ezkontidetako baten adostasun-faltaren kasuan, administrazio zein xedapen-egintzak deuseztagarriak izango dira, adostasuna eman ez duen ezkontidearen eskariz (KZ 1322). Dohainezko kontratuetan, aldiz, negozioa deuseza izango da. 

3. BAKOITZAREN IHARDUERA EREMUA

3.1. Egintza kontserbatzaileak, premiazkoak, eta doakoak
Hainbat egintzetarako, Kode Zibilak arau bereziak ematen ditu, adostasun bateratuari hainbat ñabardura eginez:

- Kontserbaziozko egintzak (KZ 1385.2). Edozein ezkontidek burutu dezake ondasun zein eskubide amankomunen defentsa, bai akzio judizialaren bidez, bai salbuespenak egikarituz. Ulertu behar da judizioz kanpoko defentsa ere burutu dezakeela, adibidez, erregistroetan inskripzioak egitea, epeak etetea...

- Premiazkoak (KZ 1386). Berehala burutu beharreko egintzen kasuan, familiaren kidetako baten osasunarentzako zein ondasun pribatibo zein amankomunentzako arriskuaren kasuan, bi ezkontidetako edozeinek ihardun ahal du, bestearen adostasunik gabe; hemen funtsa denbora-falta da, ezin baita ezkontidearen onespena lortu arte itxaron, are gutxiago honek ezetza ematen badu, prozedura judiziala amaitu arte. Beraz, premiazkotasuna existitzen den edo ez, ondoren eztabaidatu ahal izango da.

- Dohainezkoak (KZ 1378). Bien adostasunik gabe buruturiko dohainezko egintzak deusezak izango dira, kostubidezko kontratuentzako ezarritako arau orokorraren aurka.

- Mortis causa (KZ 1379).  Ezkontide bakoitzak ondasun ganantzialen erdia mortis causa xedatzeko aukera izango du.

3.2. Norberaren ondasunak kudeatzea
Ezkontide bakoitzak izango du bere ondare pribatiboaren administrazioaren gaineko ahalmen osoa. Hala ere, hau ezin du nahi duen eran burutu:

- Fruituak. (KZ 1381). Ondare pribatiboaren kudeaketatik eratortzen diren fruituak, naturalak zein zibilak, ganantzialetako ondarera pasatuko dira, salbu ondare pribatiboaren administraziorako erabiliko direnak. Honen justifikazio da bi ezkontideek erkidegoaren onerako iharduteko obligazioa dutela, eta horregatik lortzen dituzten irabazi guztiak honentzak izango dira.

- Arreta. Ezkontide bakoitzak bere ondare pribatiboa arretaz kudeatzeko obligazioa du. Zabarkeriaz jokatzeagatik, ondasun pribatiboetatik jaso gabe geratutako fruituak ganantzialen erkidegoari zor zaizkio, doktrinaren esanetan. Honen arrazoia da ezkontideak behartuak daudela erkidegoaren onuran ihardutera.

- Elkar informatu beharra. Ezkontideek elkarri informatu behar diote euren iharduera ekonomikoei zein etekinei buruz, besteak eskatuta.

3.3. Ondasun komun zehatz batzuk kudeatzea

Baliozkoak izango dira dirua eta balore-tituluen xedapen-egintzak, baita ondasunen administrazio-egintzak, ezkontide bakar batek burutuak, hauen edukitza badu, edo bere izenean agertzen badira. Honen arrazoia da hirugarrenen aurrean sortzen den legitimaziozko itxura bat baliozkotasuna ematea, segurtasuna bermatzearren.

Hemen bi motatako egintzak bereiztu behar dira: administrazio-egintzak, eta xedapen egintzak. Administrazio-egintzen kasuan, baliozkoak izango dira edozein ondasunen gainekoak izanda. Xedapen-egintzen kasuan, aldiz, baliozkotasuna bi objektuetara mugatzen da, dirua eta balore-tituluak.

4. BAKOITZAREN BOTERERARI BURUZKO MUGAK
Ezkontideak hiru modutara jokatu dezake sozietatearen interesen aurka: (KZ 1390-1391) lukro esklusiboa, jokabide zabarra, sozietateari doluz kalte egitea, eta maula.

- Lukro esklusiboa. Ezkontide batek bere ondare pribatiboarentzako onurak dakartzan negozioak burutzean, sozietatearekiko zordun izango da, lortu duen gehiegizko probetxu horren neurrian.

- Jokabide zabarra.  Kode Zibilak ez du espreski eskatzen ezkontideen portaera arduratsua, baina hau ezkontzaren instituzioaren izaera sozialetik berrtatik ondorioztatu daiteke. Edozein kasutan, obligazio honen ez-betetzearen ondorio bakarra sozietatea desegitea izan daiteke.

- Sozietateari doluz egindako kaltea. Ez da beharrezkoa kaltea eragiteko borondaterik, nahikoa da ekintza burutzeko borondatea, hura sozietatearentzat kaltegarria izan daitekeela jakinda.

- Maula. Gastua egiten denean ezkontideari bere irabaziak kentzeko asmotan, zein helburu ez-zilegi batekin, negozioa deuseza izango da.

5. KUDEAKETA INGURUABAR BEREZIETAN
- Adin txikiko ezkontidea (KZ 324)

Adin-txkikoen kasuan, ezkontzak emantzipazioa dakar legez (KZ 316), baina hala ere emantzipatuak gurasoen edo tutoreen baimena behar du hainbat negozio juridiko burutzeko, bere ondare pribatiboaren gainean: mailegua hartzeko, ondasun higiezinak saltzeko...

Baina ondasun amankomunen kasuan, nahikoa da bi ezkontideen adostasunarekin, bat adin-nagusia eta bestea adin-txikia. Nahikoa litzateke ere adin-txikiaren adostasuna, geroago inpugnatu ahal izango bada ere, deuseztagarria izanik bion adostasuna ez izateagatik. Aldiz, biak adin-txikiak izanik, ondasun higiezinak saldu edo grabatzeko, edo merkatal establezimenduak zein balore handiko ondasunak saltzeko, amankomunak direnean, bion guraso edo tutoreen baimena beharko da.

Aipatutako egintza horien ezberdinak direnean burutu nahi direnak, adin-txikiak ez du gurasoen baimenik beharko, gaitasun osoa izango du ondasunak administratu eta xedatzeko, baita epailearengana jotzeko ere, beste ezkontideak adostasuna ukatzen duenean justifikatua ez dagoen moduan.

- Kudeaketaren transferentzia (KZ 1387 eta hur.)

Aparteko inguruabarrak direla-eta, bi ezkontideen iharduera bateratua ezinezkoa denerako, Kode Zibilak hainbat arau aurrikusi ditu, zeinetan ezkontidetako bati kudeaketarako ahalmena esklusiboki emango zaion.

Honela, KZ 1387. artikuluaren arabera, ezkontide bat bestearen legezko ordezkaria denean, lehenengo honi esleituko zaizkio ganatzialetako sozietatearen ondasunen gaineko administrazio eta xedatze-ahalmenak.

KZ 1388. artikulua, aldiz, aurrikusten da ezkontidetako batek adostasuna ezin eman duenean, bai gaitasun-faltagatik, bai ausentziagatik. Kasu honetan, beste ezkontideak ez du ez-gaia edo ausentearen ordezkaritza hartzen, sozietatearen ordezkaritza baizik, eta beraz ezin izango ditu beste ezkontidearen ondasun pribatiboak administratu edo xedatu.

Aurreko kasuetarako, epaileak kautelazko neurriak har ditzake, komenigarria dela uste duenean, beti ere familiaren interesean. Neurri hauek izango dira, batez ere, ezkontidearen ahalmenen modulazioa edo mugapena. Edozein kasutan, ondasun baliotsuak besterentzeko, epailearen baimena beharko du (higiezinak, bitxiak, merkatal establezimenduak...).

